
NAMMINERSORNERULLUTIK OQARTUSSAT   GRØNLANDS HJEMMESTYRE 

Ilaqutariinnermut Peqqissutsimullu Naalakkersuisoq
Landsstyremedlem for Familie og Sundhed

Anthon Frederiksen
Inatsisartunut ilaasortaq

Apeqqummut  akissuteqaat:  Ilinniartut  pisortanit  ikiorsiissutinik 
pisartagaqarnissamut periarfissaat. 

Ilinniartut pisortanit ikiorsiissutinik pisartagaqarnissaannut periarfissinneqarnissaat 
pillugu Inatsisartut suleriaasiat § 36 imm. 1 naapertorlugu Inatsisartunut ilaasortaq 
Anthon Frederiksen allakkatigut 19. november 2008-imeersutigut arlalinnik 
apeqquteqaateqarpoq.

1) Ilumut ilinniartut ilaat meerartallit akiligassatigut malinnaasinnajunnaartut 

aammalu meeqqaminnik nalinginnaasumik pilersuinissamut  

angummassinnaajunnaartut, ilinniarsimanngitsunik aammalu suliffissaaleqinermik 

eqqorneqarsimasunik aappallit, ilinniartuuneq pissutigalugu, pisortaniit  

ikiorsiissutinik tunineqarsinnaanngivippaat?

Pisortanit ikiorsiissutinik pisartagaqarniaraanni piumasaqaatit arlallit 
naammassisimasariaqarput. Pisortanit ikiorsiisarneq pillugu Inatsisartut 
peqqussutaat nr. 15, 20. november 2006-imeersumi § 8 naapertorlugu 
suliffissaaleqisuunissaq suliffissarsiortuunissarlu piumasaqaatit ilagaat. 
Taamaattumik ilinniartut pisortanit ikiorsiissutinik pisinnaanngillat, 
suliffissarsiortuunnginnamik. Akerlianilli Ilinniagaqarnersiuteqarsinnaatitaallutik.

Ilinniartup aapparisaa, suliffeqanngitsoq, pisortanit ikiorsiissutinik pisinnaanerminut 
piumasaqaataasunik naammassinnittutut oqaatigineqarsinnaagunarpoq. Pisortanit 
ikiorsiissutit pilersuinissamut aningaasartuutinullu aalajangersimasunut, tassunga 
ilanngullugit ineqarnermut akiliutinut aningaasartuutissanullu pisariaqartunut 
tunniunneqartarput. 

2) Ilumut ilinniartut meerallit aningasaqarnikkut ajornartorsiuteqartut pisortanit  

ikiorserneqarsinnaanngillaat? 

Pisortat ilinniartunut ilinniagaqarnersiutit aqqutigalugit ikiorsiisarput. Aammattaaq 
ilinniartut meeqqat tapiinik ineqarnermullu tapiissutinik pisinnaapput, tamatumuuna 
piumasaqaataasunik naammassinnissimagunik. 

3) Suna inatsit imaluunniit peqqussut malillugu ilinniartut meerartallit imaluunniit  

aappariit ilinniartumik illua-tungillit meerartallit qulaani taaneqartut  

ikiorneqarsinnaatitaanngillat? 

Pisortanit ikiorsiissutinik piniaraanni, Pisortanit ikiorsiissutit pillugit Inatsisartut 
peqqussutaanni nr. 15, 20. november 2006-imeersuni piumasaqaataasut 
naammassineqarsimassapput. Peqqussut tamanna ilinniartuulluni atuunneq 
ajorpoq, aappaasorli suliffissaaleqisoq, qularnanngilluinnartunik pisortanit 
ikiorsiissutinik pisinnaavoq.

4) Ilumut ilinniartut meerartaat, allaat ullormut nerisassaqanngitsut qulaani 

taaneqartut pissutigalugit ikiorserneqarsinnaanngillaat?

Ilinniartuugaanni meeraqarlunilu, 1. januar 2009-imiit qaammammut kr. 1000-init 
tunniunneqartalissapput, meeqqap pilersornissaanut ikiuutitut. Tamatuma 
saniatigut meeqqat tapisisarput aammalu kisimiittuugaanni pilersuinermut 
akilersuutit pineqarsinnaallutik. 

5) Ilumut aappariit ilinniartumik illua-tungillit qulaani taaneqartut akiligassatigut  

angummassinnaajunnarneq pissutigalugu inigisaminniit  

anisitaaginnarsinnaappaat?

Inuk inigisaminut akiliisimanngippat inigisamut akiitsoqalersimaneq pissutigalugu 
inigisamiit anisitaasoqarsinnaavoq. Pisortanit ikiorsiissutit pillugit Inatsisartut 
peqqussutaanni nr. 15, 20. november 2006-imeersumi § 20-imi piumasaqaataasut 
naammassineqarsimappata inigisamut akiitsunut ikiorserneqarnissamut 
periarfissaqarpoq. 

Taamatut pisoqartillugu ilinniartumut aappaasoq inigisamut akiitsunut 
ikiorserneqaqqulluni qinnuteqarsinnaavoq, pineqartup pisortanit ikiorsiissutinik 
pisinnaanermut piumasaqaataasut naammassisimappagit. Akiitsunik 
akiliussisoqassanersoq, kommunip nammineq nalilersuiffigalugulu 
aalajangiiffigisarpaa.

6) Ilumut ilinniartut ilaat akiligassatigut angummassinnaajunnaarneq pissutigalugu 

ilinniarnerminnik taamaatitsiinnartariaqalernissaat naalakkersuit  

akuersaaginnarniarpaat? 

Ilinniartut aningaasaqarnertik imaluunniit allat patsisigalugit ilinniakkaminnik 
taamaatitsiinnartarnissaat kissaatiginanngilaq. Qulaani taarneqartutuut ilinniartut 
ilinniagaqarnersiutitigut ikiorserneqartarput malittarisassallu malillugit ilinniartut 
aamma aningaasanik atorniarnissaminnut periarfissaqarlutik.

7) Ilinniartut qulaani taaneqartut ikiorserneqarsinnaanerannut Naalakkersuisut 

qanoq periarfissaqartitsippat?

Illinniagaqarnersiutinut malittarisassat ilinniagalinnut tamanut atuupput, 
Naalakkersuisullu ilinniartut ataasiakkaat ikiorsiivigisinnaanngilaat. 

Apeqquteqaatigisatit naapertorlugit, ilinniartunut aappaasut pisortanit ikiorsiissutinik 
kommunimut qinnuteqarsimanersut takuneqarsinnaanngilaq, tamannali 
periarfissaavoq. Pisortanit ikiorsiissutit pillugit peqqussummi piumasaqaataasunik 
aappaasoq naammassinnissimanersoq ikiorsiinissamut apeqqutaavoq.  

Inussiarnersumik inuulluaqqusillunga

Naja Petersen

